
Монгол Улсын Их Хурлын 2021 оны хаврын ээлжит чуулганы

Төрийн байгуулалтын байнгын хорооны  4 дүгээр сарын 29-ний
өдөр /Пүрэв гараг/-ийн хуралдааны товч тэмдэглэл


Төрийн байгуулалтын байнгын хорооны дарга Ж.Мөнхбат ирц, хэлэлцэх асуудлын дарааллыг танилцуулж, хуралдааныг даргалав. 


Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу бүх нийтийн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Улсын Их Хурлын дарга  Г.Занданшатар, Төрийн байгуулалтын байнгын хорооны дарга Ж.Мөнхбат, Улсын Их Хурлын гишүүн Д.Тогтохсүрэн, М.Оюунчимэг нар “Жанжин Д.Сүхбаатар” танхимаас, бусад гишүүд МyParliament программ болон цахим хуралдааны программыг ашиглан Байнгын хорооны хуралдаанд цахимаар оролцов.

Хуралдаанд ирвэл зохих 19 гишүүнээс 12 гишүүн цахим хуралдааны программын ирцэд бүртгүүлж, 63.2 хувийн ирцтэйгээр хуралдаан 18 цаг 13 минутад Төрийн ордны “Жанжин Д.Сүхбаатар”  танхимд эхлэв.

Чөлөөтэй: С.Амарсайхан, Б.Пүрэвдорж, Х.Нямбаатар, Л.Оюун-Эрдэнэ.
Нэг.Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай /Монгол Улсын Үндсэн хуулийн цэцийн 2021 оны 02 дугаар дүгнэлтийг хүлээн зөвшөөрсөнтэй холбогдуулан/

Хуралдаанд Улсын Их Хурлын Тамгын газрын Хууль, эрх зүйн газрын дарга Э.Түвшинжаргал, мөн газрын Байнгын хорооны асуудал хариуцсан хэлтсийн Төрийн байгуулалтын байнгын хороо хариуцсан ахлах зөвлөх Б.Хатантуул, референт Э.Баттогтох нар байлцав
Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.10-т заасны дагуу Монгол Улсын Их Хурлын тухай хуульд нэмэлт, өөрчлөлт оруулах тухай хуулийн төслийг зүйл бүрээр хэлэлцэв. 

Төслийн 1, 2 дугаар зүйлтэй холбогдуулан Улсын Их Хурлын гишүүн Д.Тогтохсүрэн үг хэлэв.

Төслийн 1, 2 дугаар зүйлийг тус бүрээр хэлэлцэж дуусав. 


Монгол Улсын Их Хурлын чуулганы хуралдааны дэгийн тухай хуулийн 39 дүгээр зүйлийн 39.22-т “хуулийн төслийн талаар зарчмын зөрүүтэй саналын томьёолол гараагүй бол хуулийн төслийн анхны хэлэлцүүлгийг эцэслэн батлах үе шаттай нэгтгэн явуулах горимын саналыг нэгдсэн хуралдаанд гаргаж болно.” гэж заасны дагуу Улсын Их Хурлын гишүүн Д.Тогтохсүрэн горимын санал гаргав. 
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав.
Ж.Мөнхбат:  Улсын Их Хурлын гишүүн Д.Тогтохсүрэнгийн гаргасан горимын саналыг дэмжье гэсэн санал хураалт явуулъя.

Зөвшөөрсөн:                         10

Татгалзсан:                             3

Бүгд:                                      13

76.9 хувийн саналаар горимын санал дэмжигдлээ.
Байнгын хорооноос гарах санал, дүгнэлтийг Улсын Их Хурлын гишүүн М.Оюунчимэг Улсын Их Хурлын чуулганы нэгдсэн хуралдаанд танилцуулахаар тогтов. 
Хуралдаан 15 минут үргэлжилж, 19 гишүүнээс 15 гишүүн хүрэлцэн ирж, 78.9 хувийн ирцтэйгээр 18 цаг 28 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





Ж.МӨНХБАТ

 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ 
 АЛБАНЫ  ШИНЖЭЭЧ



 
П.МЯДАГМАА
МОНГОЛ УЛСЫН ИХ ХУРЛЫН 2021 ОНЫ ХАВРЫН ЭЭЛЖИТ

ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 
4 ДҮГЭЭР САРЫН 29-НИЙ ӨДӨР /ПҮРЭВ ГАРАГ/-ИЙН
 ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Ж.Мөнхбат: Төрийн байгуулалтын байнгын хорооны гишүүдийн амар амгаланг ирье. Байнгын хорооны гишүүдийн ирц бүрдсэн тул өнөөдрийн Байнгын хорооны 2021 оны 4 дүгээр сарын 29-ний өдрийн хуралдаан нээснийг мэдэгдье.

Ирцийг танилцуулъя. Улсын Их Хурлын гишүүн Адъяасүрэн, Баатарбилэг, Ж.Ганбаатар, Г.Ганболд, Ц.Мөнх-Оргил, Л.Энх-Амгалан, Оюунчимэг, Тогтохсүрэн, Мөнхбат, Занданшатар гэсэн ирцтэйгээр танхимаас 4 хүн оролцож байна. 


Ингээд өнөөдрийн ирц бүрдлээ. Байнгын хорооны хуралдаанаар хэлэлцэх асуудлыг танилцуулъя. 

Нэг асуудал хэлэлцэнэ. Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төсөл хэлэлцэнэ. 


Үндсэн хуулийн цэцийн 2021 оны 2 дугаар дүгнэлтийг хүлээн зөвшөөрсөнтэй холбогдуулан боловсруулсан байгаа. Хэлэлцэх асуудал дээр өөр саналтай гишүүн байна уу? Алга байна. 

Ингээд хэлэлцэх асуудалдаа оръё. 
Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төсөл. Монгол Улсын Үндсэн хуулийн цэцийн 2021 оны 02 дугаар дүгнэлтийг хүлээн зөвшөөрсөнтэй холбогдуулан боловсруулсан төслийг хэлэлцэнэ. 
Дэгийн тухай хуулийн 82.2.7-д энэ хуулийн 82.2.5-д заасан хууль тогтоолд нэмэлт, өөрчлөлт оруулах тухай төслийг холбогдох Байнгын хороо боловсруулж нэгдсэн хуралдаанд оруулах бөгөөд уг төслийн талаар Засгийн газар холбогдох бусад байгууллагаас санал авахыг шаардахгүй. 

39.10.Байнгын хороо хуулийн төслийг зүйл бүрээр нь хэлэлцэнэ.

39.11.Гишүүн хуулийн төслийн тухайн зүйлтэй холбогдуулан хууль санаачлагчаас болон бусад оролцогчоос асуулт асууж болно.

7.10-д онцгой нөхцөл байдалд цахимаар хуралдаж байгаа цахимын зүйл заалтыг баримталж хугацаа минут асуулт асууж, үг хэлэх нь байна. Ийм дэгийн тухай хуулийн зохицуулалттай. Ингээд энэ дэгийн тухай хуулийн заалтын дагуу тухайн холбогдох Байнгын хороо Төрийн байгуулалтын байнгын хороо хуулийн төслийг боловсруулж оруулж хэлэлцүүлнэ гэсний дагуу хуулийн төслийн танилцуулгыг та бүхэндээ хийе.
Монгол Улсын Их Хурлаас 2020 оны 12 дугаар сарын 24-ний өдөр баталсан Монгол Улсын Ерөнхийлөгчийн сонгуулийн тухай хуулийн зарим заалт Монгол Улсын Үндсэн хуулийн холбогдох хэсгийг зөрчсөн эсэх маргааныг Монгол Улсын Үндсэн хуулийн цэц 2021 оны 4 дүгээр сарын 16-ны өдөр хянан шийдвэрлэсэн билээ. Монгол Улсын Үндсэн хуулийн цэц уг маргааныг хянан хэлэлцээд 2020 оны 12 дугаар сарын 24-ний өдөр баталсан Монгол Улсын Ерөнхийлөгчийн сонгуулийн тухай хуулийн 3 дугаар зүйлийн 3.1.2 дахь заалт, 5 дугаар зүйлийн 5.4 дэх хэсэг Монгол Улсын Үндсэн хуулийн 1 дүгээр зүйлийн 2 дахь хэсэгт “Ардчилсан ёс, шударга ёс, эрх чөлөө, тэгш байдал, үндэсний эв нэгдлийг хангах, хууль дээдлэх нь төрийн үйл ажиллагааны үндсэн зарчим мөн.”, гэж Гучдугаар зүйлийн 2 дахь хэсэгт “Ерөнхийлөгчөөр тавин нас хүрсэн сүүлийн таваас доошгүй жил эх орондоо байнга оршин суусан, Монгол Улсын уугуул иргэнийг зургаан жилийн хугацаагаар зөвхөн нэг удаа сонгоно.”, гэж Далдугаар зүйлийн 1 дэх хэсэгт “Үндсэн хуульд хууль... бүрнээ нийцсэн байвал зохино гэж заасныг тус тус зөрчсөн байна гэж үзэж 02 дугаар дүгнэлт гарган Улсын Их Хуралд ирүүлсэн. 
Улсын Их Хурал 2021 оны 4 дүгээр сарын 22-ны өдрийн хуралдаанаар уг асуудлыг хэлэлцэн Монгол Улсын Үндсэн хуулийн цэцийн 2021 оны 2 дугаар дүгнэлтийн тухай Улсын Их Хурлын 38 дугаар тогтоолоороо Үндсэн хуулийн цэцийн дүгнэлтийг хүлээн зөвшөөрсөн билээ. 

Иймд Монгол Улсын Их Хурлын чуулганы хуралдааны дэгийн тухай хуулийн 82 дугаар зүйлийн 82.2.7-д заасны дагуу Үндсэн хуулийн цэцийн дүгнэлтийг үндэслэн Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төслийг боловсруулж та бүхэнд төслийг тараасан болно. 

Төрийн байгуулалтын байнгын хорооны эрхэм гишүүд ээ,

Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төслийг хэлэлцэн шийдвэрлэж өгнө үү.

Манай Байнгын хорооны ажилтнууд зарим гишүүд бол шууд цахимаар орж байгаа учраас төрийн байгуулалтын байнгын хорооны вайбер групп дээрээ энэ хуулийн төслийг оруулаад цахимаар оролцож байгаа зарим гишүүддээ үзэх боломжийг олгоорой. Вайбер групп оруулсан байгаа шүү гишүүд үзээрэй. 

Хуулийн төслийг зүйл бүрээр нь хэлэлцэнэ. Дэгийн тухай хуулийн 39.10-т заасны дагуу зүйл бүрээр хэлэлцэнэ. Монгол Улсын Ерөнхийлөгчийн сонгуулийн тухай хуульд өөрчлөлт оруулах хуулийн төслийн 1 дүгээр зүйл дээр асуулт, саналтай гишүүн байна уу? Цахимаар байна уу? Алга байна. 

Тогтохсүрэн гишүүн. 

Д.Тогтохсүрэн: Энэ хуулийн төслийг Байнгын хороо санаачилж оруулж байгаа. Энэ хуулийн төслийг дэмжиж байна. Бид 12 дугаар сарын 20-нд байна уу, сонгуулийн тухай хуулийг Улсын Их Хурлаас баталсан. Энэ хуулийн 3.1.2, 5.4 дэх заалтыг Монгол Улсын Үндсэн хуулийн цэц Үндсэн хуулийн холбогдох заалтуудыг зөрчсөн байна гэж үзсэн. Үндсэн хуулийн цэцийн дүгнэлтийг Улсын Их Хурал хүлээж авсан. Ерөнхийлөгч хориг тавьсан. Хоригийг Их Хурал хүлээж аваагүй. Ингээд энэ Ерөнхийлөгчийн сонгуулийн тухай хуулийн 2 зүйл заалт нь Үндсэн  хууль зөрчсөн гэдэг ийм байдлаар хүчингүй болсон учраас Байнгын хороо энэ хуулийг санаачилж хурдан хэлэлцүүлэх гэж байгаа нь бол зүйтэй байгаа юм. Маргаашнаас эхлээд Ерөнхийлөгчид нэр дэвших ажил эхэлнэ. 

Энэ үед бид нар Үндсэн хуулийн зөрчлийг арилгасан байх учиртай. Энэ бол Их Хурлын өөрийнх нь үндсэн үүрэг.  Төрийн байгуулалтын байнгын хорооны үүрэг. Энэ үүргээ биелүүлж байна гэж ингэж ойлгох хэрэгтэй. Тийм учраас хуулийн төслийг бүхэлд нь дэмжиж байгаа. 

Ж.Мөнхбат: Тогтохсүрэн гишүүн санал хэллээ. Ингээд одоо санал хураалт явуулна. Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төслийн 1 дүгээр зүйл дээр асуулт, саналтай гишүүн алга байна. 
2 дугаар зүйл дээр асуулт, саналтай гишүүн байна уу? Алга байна. 

Одоо манайхаан санал хураалт явуулна шүү. Би уншаад танилцуулчихъя. Тэр хооронд манайхан бас санал хураалтад бэлдэж байгаарай. 

Монгол Улсын Ерөнхийлөгчийн тухай хуульд өөрчлөлт оруулах тухай
1 дүгээр зүйл. Монгол Улсын Ерөнхийлөгчийн сонгуулийн тухай хуулийн 3 дугаар зүйлийн 3.1.2 дахь заалт, 5 дугаар зүйлийн 5.4 дэх хэсгийг дор дурдсанаар өөрчлөн найруулсугай. 

1/3 дугаар зүйлийн 3.1.2 дахь заалт:

“3.1.2.“нэр дэвшигч” гэж Монгол Улсын Үндсэн хуулийн Гучдугаар зүйлийн 2 дахь хэсэг, энэ хуульд заасан шаардлагыг хангаж Монгол Улсын Ерөнхийлөгчид нэр дэвшин бүртгүүлж, нэр дэвшигчийн үнэмлэх авсан Монгол Улсын иргэнийг,”

2/5 дугаар зүйлийн 5.4 дэх хэсэг:

“5.4.Энэ хуулийн 3.1.2-т заасан шаардлага хангасан, Ерөнхийлөгчөөр сонгогдон ажиллаагүй Монгол Улсын уугуул иргэн зөвхөн нэг удаа Ерөнхийлөгчөөр сонгогдох эрхтэй.”

2 дугаар зүйл.Энэ хуулийг 2021 оны 4 дүгээр сарын 30-ны өдрөөс эхлэн дагаж мөрдөнө. 
Ингээд манай гишүүд маань энэ хуулийн төсөлтэйгөө бүгд танилцсан байгаа. 

2 дугаар зүйл дээрээ асуулт, саналтай гишүүн байхгүй. Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төслийг зүйл бүрээр нь хэлэлцэж дууслаа. 

Тогтохсүрэн гишүүн горимын санал гаргая гэж байна. Тогтохсүрэн гишүүнд микрофон өгье. 

Д.Тогтохсүрэн: Баярлалаа. Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төслийг Байнгын хорооны гишүүд хэлэлцээд зарчмын зөрүүтэй санал гарсангүй. Байнгын хорооны санаачилсан хоёр зүйлтэй ийм хууль байгаа юм. 

Хуулийн төсөл дээр анхны хэлэлцүүлгийн үед зарчмын зөрүүтэй санал гараагүй учраас Улсын Их Хурлын хуралдааны дэгийн тухай хуулийн дагуу Улсын Их Хурлын чуулган дээр анхны хэлэлцүүлгээр нь батлах горимын санал гарч байгаа юм. Энэ анхны хэлэлцүүлгээр нь хэлэлцэх горимын санал дээр Байнгын хорооны даргыг санал хураалгаж өгөөч гэж хүсэж байна. Баярлалаа. 

Ж.Мөнхбат: Тогтохсүрэн горимын санал гаргаж байна. Зарчмын зөрүүтэй өөр санал гараагүй учраас энэ хуулийн төслийг анхны хэлэлцүүлгээр нь хэлэлцэж өгөөч гэсэн горимын санал гарч байна. Тогтохсүрэн гишүүний гаргасан горимын саналаар санал хураана. 

Бүртгэлийн санал хураалт явуулъя. 

Санал хураалт. Ганбаатар, Ганболд, Занданшатар, Мөнх-Оргил, Пүрэвдорж, Баатарбилэг, Адъяасүрэн, Хүрэлсүх нарын гишүүд санал хураалтад анхааралтай байгаарай. Одоо санал хураалт явах гэж байна. 

Тогтохсүрэн гишүүний гаргасан горимын саналаар хуулийн төслийг анхны хэлэлцүүлгээр нь баталъя гэсэн горимын саналаар санал хураалт явуулъя. 

Санал хураалт. Санал хураалтад 13 гишүүн оролцож, 10 гишүүн дэмжиж, 76.9 хувийн саналаар анхны хэлэлцүүлгээр батлах горимын санал дэмжигдлээ. 

Хуулийн төсөл дэгийн тухай хуулийн дагуу санал хураалт явуулахгүйгээр зүйл бүрээр нь хэлэлцдэг шинэ дэгтэй болсон. 

Ингээд хэлэлцэж дууслаа. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Оюунчимэг танилцуулна. 

Монгол Улсын Үндсэн хуулийн цэцийн 2021 оны дугаар дүгнэлтийг Улсын Их Хурал хүлээн зөвшөөрөгдсөнтэй холбогдуулан боловсруулсан Монгол Улсын Ерөнхийлөгчийн сонгуулийн тухай хуульд өөрчлөлт оруулах тухай хуулийн төслийн хэлэлцүүлгийг хийж дууслаа. 
Хэлэлцэх асуудал дууссан тул өнөөдрийн Байнгын хорооны хуралдаан хаасныг мэдэгдье. Байнгын хорооны гишүүдэд баярлалаа.
 
Дууны бичлэгээс буулгасан: 

